
Pennod 9 
Cyllid busnes

Ar gyfer llawer o fusnesau, gall fod ystod eang o ffyrdd i godi arian. Mae angen y rhain i helpu i sefydlu’r 
busnes, cadw’r busnes i fynd pan fydd arian yn brin a helpu’r busnes i ehangu a thyfu. 

Mae p’un a oes unrhyw arian ar gael i fuddsoddi ai peidio yn dibynnu ar nifer o ffactorau:

• pa mor sefydledig y mae’r busnes;
• faint o elw y mae’r busnes wedi’i wneud yn flaenorol;
• faint o ddiogelwch y gall y busnes ei gynnig (fel adeiladau neu asedau eraill);
• y math o fusnes (unig fasnachwr, partneriaeth, cwmnïau cyfyngedig preifat, cwmnïau cyfyngedig

cyhoeddus).

Gall busnesau gael cyllid gan ffynonellau mewnol a/neu ffynonellau allanol.

Cyllid mewnol 

Gwerthu asedau  

Gall busnes werthu rhai o’r asedau y mae’n berchen arnyn nhw i gael cyllid. Efallai y bydd gan fusnesau 
asedau nad oes eu hangen arnyn nhw mwyach, fel safle hen ffatri y gall ei werthu. Yn aml, bydd asedau ond 
yn cael eu gwerthu pan fydd ffyrdd eraill o godi arian wedi methu. Mewn rhai achosion, gallai’r busnes gael yr 
ased yn ôl ar brydles er mwyn iddo allu parhau i’w ddefnyddio. Mae busnesau mawr yn gwneud hyn yn aml – 
e.e. yn gwerthu blociau swyddfa ac yn eu cael yn ôl ar brydles. Mae gwerthu asedau a’u cael yn ôl ar brydles 
yn gwella’r llif arian yn y tymor byr. Os bydd y busnes yn defnyddio’r arian o werthu’r ased yn effeithiol, gall 
llif arian a phroffidioldeb wella yn y tymor hir hefyd. 

Cyfalaf perchenogion

Ar gyfer busnesau bach, efallai mai buddsoddi mwy o gyfalaf (cynilion) yr unig fasnachwr neu’r partneriaid eu 
hunain fydd yr unig ddull o godi arian. Gallai entrepreneuriaid mentrus werthu eu hasedau eu hunain (e.e. tŷ) 
i godi arian i’w fuddsoddi.

Ailfuddsoddi elw

Pan fydd busnes yn gwneud elw, gall dalu’r elw i berchenogion neu gyfranddalwyr neu gall ailfuddsoddi’r 
elw yn y busnes. Yn aml, bydd y ddau beth yn digwydd, gyda rhywfaint o’r elw yn mynd i berchenogion neu 
gyfranddalwyr a’r gweddill yn cael ei ailfuddsoddi yn y busnes.

Mae ailfuddsoddi elw yn syniad da oherwydd nad oes unrhyw log i’w dalu ar yr arian sy’n cael ei fuddsoddi 
(byddai llog i’w dalu pe byddai’r holl elw yn cael ei roi i’r perchenogion, a phe byddai’r arian ar gyfer 
y buddsoddiad wedi dod o fenthyciadau). Hefyd, dylai’r perchenogion fod yn fodlon ailfuddsoddi elw 
oherwydd y bydd twf y busnes yn cynyddu gwerth eu cyfranddaliadau yn y busnes, ac yn arwain at fwy o 
elw yn y dyfodol, gyda lwc. Fodd bynnag, mae cost tymor byr – llai o elw i’w rannu rhwng y perchenogion a 
buddrannau is i gyfranddalwyr cwmnïau cyfyngedig preifat a chwmnïau cyfyngedig cyhoeddus.

Cyllid allanol

Dyroddi cyfranddaliadau neu bartneriaid newydd    

Ar gyfer unig fasnachwr, mae derbyn partner yn ffordd dda i helpu ariannu buddsoddiad. Mae partneriaid 
newydd nid yn unig yn dod â mwy o gyfalaf (arian) i’w fuddsoddi, ond gallan nhw gynnig sgiliau newydd 
hefyd sy’n helpu busnes i dyfu. Ar gyfer partneriaethau presennol,  mae partneriaid newydd yn ffordd 
effeithiol o ariannu twf hefyd. Mae partneriaid newydd yn ‘prynu i mewn’, a byddan nhw’n cael 
rhanberchenogaeth ar y busnes. Dylai eu cyfran o berchenogaeth, cyfrifoldebau ac elw gael eu hegluro mewn 
Cytundeb Partneriaeth newydd.

Cynnig gwerthu cyfranddaliadau newydd mewn busnes yw dyroddi cyfranddaliadau. Ar gyfer y busnesau 
mwyaf fel BP, Vodafone a Tesco, mae biliynau o gyfranddaliadau yn cael eu dyroddi. Efallai y bydd rhai 
cyfranddalwyr yn berchen ar gannoedd o gyfranddaliadau a bydd buddsoddwyr mawr eraill (fel cronfeydd 
pensiwn) yn berchen ar filiynau ohonynt. Gall yr arian sy’n cael ei godi o ddyroddi cyfranddaliadau gael ei 

ddefnyddio i fuddsoddi yn y busnes neu i ehangu i fentrau newydd. Gall Cwmnïau Cyfyngedig Preifat (Cyf/Ltd: 
Limited) a Chwmnïau Cyfyngedig Cyhoeddus (CCC/PLC: Public Limited Companies) werthu cyfranddaliadau, 
a gallan nhw gael eu dyroddi unrhyw adeg yn ystod oes y busnes, nid pan fydd y cwmni’n cael ei sefydlu 
yn unig. Ar gyfer y CCCau mwyaf, gall cannoedd o filiynau o bunnoedd gael eu codi trwy ddyroddi 
cyfranddaliadau. Y broblem fawr â dyroddi cyfranddaliadau yw bod perchenogaeth wedi’i ledaenu dros nifer 
fawr o gyfranddalwyr presennol a chyfranddalwyr newydd. Os bydd cyfranddalwyr newydd wedi prynu digon 
o gyfranddaliadau, efallai y byddan nhw’n ceisio newid y ffordd mae’r busnes yn cael ei redeg, neu’n ceisio 
trosfeddiannu’r busnes hyd yn oed.

Gorddrafft gan y banc 

Math o fenthyciad banc yw gorddrafft. Bydd busnes yn gordynnu pan fydd yn tynnu mwy o arian o’i gyfrif nag 
sydd ynddo, gan olygu y bydd gan y busnes weddill banc negyddol. Wedi i gyfyngiad gorddrafft (£5000 efallai) 
gael ei gytuno â’r banc, gall y busnes ddefnyddio cymaint o’r gorddrafft ag sydd ei angen arno ar unrhyw 
adeg, hyd at derfyn cytûn y gorddrafft. Wrth gwrs, bydd y banc yn codi llog ar y swm sy’n cael ei ordynnu, a 
bydd ond yn caniatáu gorddrafft os yw’n credu bod y busnes yn deilwng o gredyd (yn gallu talu’r arian yn ôl). 
Mae cyfraddau llog ar orddrafftiau yn tueddu i fod yn uchel iawn.

Yn anffodus, gall banc fynnu bod gorddrafft yn cael ei ad-dalu ar unrhyw adeg. Mae llawer o fusnesau wedi 
gorfod rhoi’r gorau i fasnachu oherwydd i fanc dynnu cyfleusterau gorddrafft yn ôl. Serch hynny, ar gyfer 
benthyca tymor byr, gorddrafft yw’r ateb delfrydol yn aml, ac mae gan lawer o fusnesau gytundeb gorddrafft 
treigl (parhaus) â’r banc. Yn aml, gorddrafft yw’r ffordd orau i ddatrys problemau tymor byr â’r llif arian e.e. 
cyllid i brynu deunyddiau crai wrth aros i gael taliad am nwyddau a gynhyrchwyd.

Benthyciad banc

Benthyg gan fanc i fusnes yw hyn. Mae swm penodol yn cael ei fenthyg am gyfnod penodol o amser ac at 
ddiben penodol, fel arfer. Bydd y banc yn codi llog ar y benthyciad a rhaid talu’r llog, a rhan o’r cyfalaf (y 
swm a fenthyciwyd), yn ôl bob mis. Bydd y banc ond yn rhoi benthyciad os yw’r busnes yn deilwng o gredyd, 
a gallai fod angen gwarant. Os oes angen gwarant, mae hyn yn golygu bod y benthyciad wedi’i warantu yn 
erbyn ased y benthyciwr. Os nad yw’r benthyciad yn cael ei ad-dalu, gall y banc feddiannu’r ased a’i werthu i 
gael ei arian yn ôl.

Credyd masnach

Os bydd adwerthwr esgidiau’n prynu ar gredyd gan wneuthurwr esgidiau, efallai na fydd rhaid iddo dalu’r 
gwneuthurwr am fis ar ôl iddynt gael eu dosbarthu. Mae hyn yn golygu y gallai werthu’r esgidiau am elw ac y 
bydd ganddo’r arian ar ddiwedd y mis yn barod i dalu bil ei gredydwr – y gwneuthurwr.

Bydd ymestyn cyfnod credyd yn helpu llif arian yn y tymor byr. Gallai credyd gael ei ymestyn trwy ohirio 
talu biliau am 14 diwrnod ychwanegol, gan olygu y bydd mwy o arian yn y banc ar gyfer y cyfnod hwn. Yn 
anffodus, os bydd busnes yn gohirio talu arian i’w gyflenwyr, ni fyddai’n syndod pe byddai’r cyflenwyr yn 
cynhyrfu rhywfaint – wedi’r cwbl, mae ganddyn nhw eu llifoedd arian eu hunain i’w hystyried. Hefyd, y tro 
nesaf y bydd y busnes yn gofyn am gredyd gan gyflenwr, efallai y bydd yn cael ei wrthod ac y bydd gofyn iddo 
dalu ag arian parod.

www

Cael cyllid
http://bit.ly/1TSlc3x

Prydlesu asedau

Wrth brydlesu, mae busnes yn talu’n fisol i ddefnyddio ased ond ni fydd byth yn berchen arno. Meddyliwch 
am bartneriaeth yn sefydlu busnes fel gwasanaeth dosbarthu parseli. Gallan nhw brydlesu fan gan gwmni 
prydlesu. Bydd rhaid iddyn nhw dalu ffi prydlesu misol, er enghraifft £250, sy’n ddefnyddiol iawn os nad ydyn 
nhw eisiau gwario £8000 ar brynu fan. Bydd hyn yn rhyddhau arian y busnes i’w ddefnyddio at ddibenion 
eraill.

Gallai busnes sydd eisiau prynu offer benderfynu prydlesu os yw’n dymuno gwella ei lif arian ar unwaith. Yn 
yr enghraifft uchod, pe byddai’r fan wedi cael ei brynu, byddai’r llif arian allan o’r busnes wedi bod yn £8000. 
Wrth brydlesu, byddai’r llif arian allan o’r busnes am y flwyddyn gyntaf wedi bod yn £3000 yn unig, gan adael 
£5000 o bosibl ar gyfer asedau eraill a buddsoddi yn y busnes. Mae prydlesu hefyd yn galluogi offer i gael 
eu diweddaru’n rheolaidd. Fodd bynnag, yn y tymor hir, gall gostio mwy na phrynu’n llwyr, ac nid oes gan y 
busnes y fan fel ased ar ei fantolen.

Hurbwrcasu

Mae hyn yn debyg i brydlesu, ond ar ddiwedd y cyfnod hurio, mae’r busnes sy’n hurio’r ased yn berchen 
arno.

Cyfalaf menter

Arian sy’n cael ei fuddsoddi mewn busnes gan fuddsoddwyr proffesiynol (cyfalafwyr menter) yw cyfalaf 
menter.

Pan fydd cyfalafwyr menter yn buddsoddi, byddan nhw’n disgwyl cael dweud eu dweud am y ffordd mae’r 
busnes yn cael ei redeg, ac maen nhw hefyd yn disgwyl gwneud elw da ar eu buddsoddiad cyn pen dwy i dair 
blynedd.

Y dull buddsoddi arferol yw i’r cyfalafwyr menter gymryd ‘cyfran ecwiti’ – mae hyn yn golygu byddan nhw’n 
cael cyfranddaliad yn y busnes yn gyfnewid am eu buddsoddiad. Bydd canran y gyfran yn dibynnu ar y swm a 
fuddsoddwyd o’i gymharu â gwerth y busnes. 

Gall y swm a fuddsoddwyd fod yn gymharol fach – £100 000 efallai, neu’n weddol fawr – er enghraifft £20m. 
Wrth gwrs, bydd y swm sy’n cael ei fuddsoddi yn dibynnu ar faint y busnes a’r hyn y mae’n ceisio ei gyflawni. 
Mae’r cyfalafwr menter yn disgwyl twf cyflym a’r posibilrwydd o elw mawr. 

O safbwynt y busnes, nid yw’r math hwn o gyllid yn cynnwys unrhyw daliadau llog ac mae’n cynnig cyngor 
proffesiynol parhaus, felly mae’n aml yn gwneud llawer o synnwyr. Fodd bynnag, mae’n golygu y gallai’r 
perchenogion presennol golli rheolaeth o’r busnes y maen nhw wedi ei adeiladu os bydd y cyfranddaliadau’n 
cael eu gwerthu ymlaen.

Ffactorio dyledion

Masnachwyr dyledion yw cwmnïau cyllid a fydd yn talu rhan o werth anfoneb cyn gynted ag y bydd rhywbeth 
yn cael ei werthu. Felly, os bydd cwmni X yn gwerthu nwyddau ar 30 diwrnod o gredyd i gwmni Y am £5000, 
byd y masnachwr dyledion yn talu cyfran o’r ddyled hon (er enghraifft 90% – £4500) i gwmni X.  Bydd y 
masnachwr dyledion yn cadw’r anfoneb ac yn casglu gwerth llawn yr anfoneb (£5000) gan gwmni Y ar ôl 
30 diwrnod. Mae cwmni X yn elwa oherwydd bod y llif arian yn gwella a gall ddefnyddio’r £4500 i brynu 

deunyddiau crai newydd a thalu cyflogau ar unwaith. Hefyd, mae rhai agweddau ar reoli dyledion yn cael eu 
symud y tu allan i’r cwmni. Wrth gwrs, bydd y swm llawn y mae cwmni X yn ei dderbyn £500 yn llai na gwerth 
yr anfoneb wreiddiol. Fel arfer, mae ffactorio dyledion ond ar gael i fusnesau sefydledig, a bydd y masnachwr 
yn archwilio’n ofalus pa mor deilwng o gredyd y mae’r dyledwyr cyn gwneud unrhyw daliad.

Themâu ar gyfer trafodaeth

Ydych chi’n berchennog busnes bach sy’n ddoeth gydag arian?

http://www.smallbusiness.co.uk/financing-a-business/alternative-business-finance/2475372/are-you-a-
financially-savvy-small-business-owner.thtml

Canllaw cyllid i fusnesau bach. Mae hwn yn cynnwys fideo byr.
http://www.simplybusiness.co.uk/knowledge/articles/2013/05/small-business-finance-guide/ 

Nodwch y prif resymau pam y gallai busnesau geisio cyllid ychwanegol.

Disgrifiwch ddulliau cyllid sydd ar gael i berchenogion busnesau bach.

Beth yw manteision mathau o gyllid mewnol o’u cymharu â mathau allanol?

Trafodwch y gosodiad canlynol: ‘Mae cyfalafwyr menter yn cynnig y math gorau o gyllid allanol i fusnesau 
sydd eisiau ehangu.’ 

www

Cyllid allanol
http://bit.ly/1srFj2X 

Ffynonellau addas o gyllid
http://bit.ly/1ZXpZVU


